
 

 

ᑐᓴᒐᒃᓴᑦ 

 

ᐃᕐᖐᓐᓇᖅ ᓴᖅᑭᑦᑕᕆᐊᓕᑦ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖᓄᑦ ᑲᑎᒪᔨᒃᓴᓄᑦ ᑎᒃᑯᐊᖅᑕᐅᔪᑦ  

  

ᐃᖃᓗᐃᑦ, ᓄᓇᕗᑦ (ᐊᐃᕐᕆᓕ 13, 2017) – ᒪᓕᒐᓕᐅᖅᑎ ᔮᓂ ᒪᐃᒃ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 

ᑎᒥᖁᑖᓄᑦ ᒥᓂᔅᑕ (QEC) ᐅᓪᓗᒥ ᑐᓴᖅᑕᐅᑎᑦᑎᖅᑲᐅᕗᖅ ᓂᑰᓪ ᔫᕕᓐ ᑎᒃᑯᐊᖅᑕᐅᓂᖓᓂᒃ ᐆᒻᒪᖅᑯᑎᓕᕆᔨᒃᑯᑦ 

ᑲᑎᒪᔨᖏᓐᓄᑦ, ᐱᒋᐊᕐᕕᒃᓴᖃᖅᖢᓂ ᒫᔾᔨ 23, 2017-ᒥ. 

 

ᒥᓂᔅᑕ ᒪᐃᒃ ᐃᓚᐃᔾᔭ ᐃᕙᓗᐊᕐᔪᖕᒥ ᑎᒃᑯᐊᖅᓯᒃᑲᓐᓂᓚᐅᖅᐳᖅ ᑲᑎᒪᔨᐅᖃᑕᐅᒃᑲᓐᓂᖁᓪᓗᓂᐅᒃ ᔭᓄᐊᕆ 7, 

2017−ᖑᑎᓪᓗᒍ ᐊᐃᑉᐸᖓᓂ ᐅᑭᐅᓄᑦ ᐱᖓᓱᒃᑲᓐᓂᕐᓄᑦ ᑲᑎᒪᔨᐅᖃᑕᐅᒃᑲᓐᓂᕐᓂᐊᖅᖢᓂ. ᐃᓚᐃᔾᔭ ᐃᕙᓗᐊᕐᔪᒃ 

ᑎᒃᑯᐊᖅᑕᐅᓚᐅᖅᓯᒪᒋᓪᓗᓂ ᑲᑎᒪᑎᑦᑎᔨᙳᖅᑎᑕᐅᓪᓗᓂ ᑲᑎᒪᔨᓄᑦ ᔫᓂ 2016−ᒥ ᑲᑎᒪᑎᑦᑎᔨᐅᓚᐅᖅᐳᖅ.  

 

“ᖁᔭᒋᔪᒪᔭᕋ ᐃᓚᐃᔾᔭ ᐃᕙᓗᐊᕐᔪᒃ ᐃᑲᔪᑦᑎᐊᖅᓯᒪᓂᖓᓄᑦ ᐆᒻᒪᖅᑯᑎᓕᕆᔨᒃᑯᓐᓄᑦ ᒫᓐᓇᒧᑦ ᑎᑭᖦᖢᒍ 

ᑎᒃᑯᐊᖅᑕᐅᒃᑲᓐᓂᕐᒪᓪᓗ ᐊᖏᓚᐅᕐᓂᖓᓄᑦ. ᐅᐱᒍᓱᑦᑎᐊᖅᐳᖓ ᓂᑰᓪ ᔫᕕᓐ ᑲᑎᒪᔨᙳᖃᑕᐅᖕᒪᑦ. ᒐᕙᒪᑐᖃᒃᑯᓐᓂ 

ᐃᖅᑲᓇᐃᔮᖓ ᐊᒻᒪ ᐅᑭᐅᖅᑕᖅᑐᒥ ᐱᓕᕆᕈᓘᔭᖃᑦᑕᕐᓂᖓ ᑯᐊᐳᕇᓴᒃᑯᓐᓄᑦ ᐃᑲᔫᑎᖃᑦᑎᐊᓕᒑᖕᒪᑦ,” ᒥᓂᔅᑕ ᒪᐃᒃ 

ᐅᖃᓚᐅᖅᐳᖅ. “ᑖᒃᑯᐊ ᑎᒃᑯᐊᖅᑕᐅᔪᑦ ᐃᖏᕐᕋᑦᑎᐊᕈᑕᐅᖏᓐᓇᖅᐳᑦ ᑯᐊᐳᕇᓴᒃᑯᑦ ᓯᕗᓕᖅᑎᐅᔾᔪᑎᖓᓐᓄᑦ 

ᐱᐅᓯᒋᐊᕈᑕᐅᓪᓗᓂᓗ ᐊᔪᖅᑕᐅᙱᑦᑐᓄᑦ ᖃᐅᔨᒪᔭᐅᔪᓄᓪᓗ ᑲᑎᒪᔨᒋᔭᐅᔪᓄᑦ.”  

 

ᐆᒻᒪᖅᑯᑎᓕᕆᔨᒃᑯᑦ ᑲᑎᒪᔨᖏᑦ ᐊᕐᕕᓂᓕᖕᓂ (6) ᑲᑎᒪᔨᖃᖅᐳᑦ ᐅᑭᐅᓄᑦ ᐱᖓᓱᓄᑦ ᑲᑎᒪᔨᐅᖃᑕᐅᕙᒃᖢᑎᒃ 

ᑎᒃᑯᐊᖅᑕᐅᓯᒪᓂᖏᑦ ᒪᓕᒃᖢᒋᑦ. ᐆᒻᒪᖅᑯᑎᓕᕆᔨᒃᑯᑦ ᐱᖁᔭᖓ ᒪᓕᒃᖢᒍ, ᑲᑎᒪᔨᖃᕆᐊᖃᖅᐳᑦ ᐊᕐᕕᓂᓕᑦ (6) 

ᑐᖔᓂᐅᙱᑦᑐᖅ, ᐊᒻᒪ ᖁᓕᑦ ᐅᖓᑖᓂᐅᙱᑦᑐᖅ.  

 
### 

 

ᐱᕙᓪᓕᐊᔪᓂᒃ ᖃᐅᔨᒋᐊᕐᕕᒃᓴᖅ:  

ᓰᓚ ᐸᐸ  

ᐊᐅᓚᑦᑎᔨ, ᖁᓪᓕᒃᑯᑦ ᑐᓴᒐᒃᓴᓕᕆᔨᖏᓐᓄᑦ  

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖓᑦ  

(867) 979-7534 

spapa@qec.nu.ca 

ᐱᓕᕆᖃᑦᑕᖅᓯᒪᔭᖏᑦ 

 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ (QEC) ᓄᓇᕗᒥᐅᓄᑦ ᑯᐊᐳᕇᓴ ᑎᓕᔭᐅᓯᒪᓪᓗᑎᒃ ᐆᒻᒪᖅᑯᑎᖃᖅᑎᑦᑎᔨᒋᔭᐅᕗᑦ 

ᓄᓇᕗᒻᒥ ᓄᓇᓕᖕᓂ. QEC−ᒃᑯᑦ ᓄᓇᕗᑦ ᒐᕙᒪᒃᑯᓐᓄᑦ ᓇᖕᒥᓂᕆᔭᐅᕗᑦ, ᐊᐅᓚᖦᖢᑎᒡᓗ ᐃᓛᒃᑰᖅᖢᑎᒃ, 

ᐆᒻᒪᖅᑯᑎᓕᕆᔨᒃᑯᑦ ᒥᓂᔅᑕᖓᓐᓄᑦ ᐅᖃᕐᕕᖃᖅᐸᒃᖢᑎᒃ. ᑯᐊᐳᕇᓴᒃᑯᑦ ᐆᒻᒪᖅᑯᑎᖃᕐᕕᑐᐊᑦᑎᐊᖑᖕᒪᑦ ᓄᓇᕗᒻᒥ, 

ᐆᒻᒪᖅᑯᑎᖃᖅᑎᑦᑎᔨᐅᔪᑦ 25−ᓄᑦ ᐊᐅᓚᐅᑎᑐᐊᖃᕐᕕᐅᓪᓗᑎᒃ 25−ᓂᒃ ᓄᓇᓕᖕᓂ.   

 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐱᖁᔭᖅ ᒪᓕᒃᖢᒍ, ᑲᑎᒪᔨᓄᑦ ᑲᑎᒪᑎᑦᑎᔨ ᑎᓕᔭᐅᖃᑦᑕᖅᐳᖅ ᒥᓂᔅᑕᒧᑦ ᑲᑎᒪᔨᑦ 

ᓂᕈᐊᕐᕕᐅᓪᓗᑎᒃ. ᑲᑎᒪᔨᑦ ᑎᒃᑯᐊᖅᑕᐅᓲᖑᕗᑦ ᒥᓂᔅᑕᒧᑦ ᑲᑎᒪᔨᐅᖃᑕᐅᔪᓐᓇᖅᖢᑎᒃ ᐅᑭᐅᓄᑦ ᐱᖓᓱᓄᑦ 

ᐅᖓᑖᓅᙱᑦᑐᖅ, ᑲᑎᒪᔨᐅᔪᓐᓇᖅᑐᑦ ᐅᓄᖅᑎᒋᓗᑎᒃ ᐊᕐᕕᓂᓕᖕᓂ (6) ᖁᓕᑦ (10) ᐅᖓᑖᓅᙱᑦᑐᖅ.  

 

ᑎᒃᑯᐊᖅᑕᐅᔪᑦ 

 
ᐃᓚᐃᔾᔭ ᐃᕙᓗᐊᕐᔪᒃ ᒪᐃᔭᐅᓚᐅᖅᓯᒪᕗᖅ ᐃᒡᓗᓕᖕᒥ 2000−ᒥ 2004−ᒧᑦ. ᑲᑎᒪᔨᐅᖃᑕᐅᔪᖅ ᕿᑭᖅᑖᓗᖕᒥ 

ᓇᖕᒥᓂᖃᖅᑎᑦ ᑲᑐᔾᔨᖃᑎᒌᓄᑦ ᐊᒻᒪ ᑲᑎᒪᑎᑦᑎᔨᐅᑉ ᑐᒡᓕᕆᓪᓗᓂᐅᒃ ᐃᓄᖕᓄᑦ ᓇᖕᒥᓂᖃᖅᑐᓄᑦ ᐊᑭᓕᒃᓴᓂᒡᕕᖕᒧᑦ.  

ᐃᓚᐃᔾᔭ ᐃᕙᓗᐊᕐᔪᒃ ᑭᖑᓂᖔᑦᑎᓐᓂ ᑲᑎᒪᔨᐅᖃᑕᐅᓚᐅᖅᓯᒪᒋᕗᖅ ᓄᓇᓯ ᑯᐊᐳᕇᓴᒃᑯᓐᓄᑦ ᐊᒻᒪ ᓄᐊᑎᐅᕋᒃᑯᓐᓄᑦ.  

ᓴᕕᒃᑯᓐᓄᑦ ᓇᖕᒥᓂᖃᖃᑕᐅᔪᖅ, ᑐᔪᕐᒥᕕᖕᒥᓪᓗ ᓇᖕᒥᓂᖃᖅᑎᐅᓪᓗᓂ ᐊᐅᓚᑦᑎᔨᐅᓪᓗᓂᓗ ᐲᑦᓴᑐᖅᑎᑦᑎᔨᐅᓪᓗᓂᓗ 

ᐃᒡᓗᓕᖕᒥ 2002-ᒥ ᐱᒋᐊᓚᐅᖅᓯᒪᓪᓗᓂ.  

 

ᓂᑰᓪ ᔫᕕᓐ ᑲᓇᑕᒥ ᐅᑭᐅᖅᑕᖅᑐᒥᐅᓄᑦ ᐱᕙᓪᓕᐊᔪᓕᕆᔨᒃᑯᑦ ᑐᑦᑕᕐᕕᖕᒧᑦ 2011−ᖑᑎᓪᓗᒍ 

ᐱᓕᕆᖃᑕᐅᔪᓐᓃᓚᐅᖅᓯᒪᕗᖅ. ᒐᕙᒪᒃᑯᓐᓂ ᐱᓕᕆᕐᔪᐊᖅᓯᒪᔪᒻᒪᕆᐊᓗᒃ, ᓄᓇᓕᖕᓂᓪᓗ ᐃᓄᑐᐊᓂᒡᓗ 

ᐱᓕᕆᖃᑎᖃᖃᑦᑕᖅᓯᒪᓪᓗᓂ ᐊᒻᒪ ᐱᕙᓪᓕᐊᔪᓕᕆᔨᓂᒃ ᐱᓕᕆᖃᑎᖃᕐᔪᐊᖅᓯᒪᓪᓗᓂ ᐅᑭᐅᖅᑕᖅᑐᒥ ᓄᓇᕘᒧᓪᓗ 

ᓇᒧᕈᓘᔮᓗᒃ ᐊᐅᓪᓚᖃᑦᑕᖅᓯᒪᓪᓗᓂ. ᑲᑎᒪᔨᐅᖃᑕᐅᔪᖅ ᐃᖅᑭᓕᖕᓄᑦ (Gwich’in) ᐱᕙᓪᓕᐊᔪᓕᕆᔨᒃᑯᓐᓄᑦ ᐃᓅᕕᖕᒥ,  

ᓄᑕᖅᑲᓄᑦ ᐋᓐᓂᐊᕕᐊᓗᖕᒥ ᖃᐅᔨᓴᖅᑎᓄᑦ ᐋᓐᑎᐅᕆᐅ ᑲᓇᖕᓇᖓᓂ, ᐊᒻᒪ Five Lakes Club−ᑯᓐᓄᑦ ᑯᐸᐃᖕᒥ. ᓂᑰᓪ 

ᔫᕕᓐ ᓯᓚᑦᑐᖅᓴᕐᕕᖕᒥ ᐃᓕᓐᓂᐊᕈᑎᒋᖃᑦᑕᖅᑕᒥᓄᑦ ᐃᓕᑕᕆᔭᐅᔾᔪᑎᑖᖅᓯᒪᔪᖅ ᒪᓕᒐᓕᕆᓂᕐᒨᖓᔪᓂᒃ, LL.L. Magna 

cum Laude, ᐃᓕᑕᕆᔭᐅᔾᔪᑎᑖᖅᓯᒪᓪᓗᓂ ᓄᓇᕐᔪᐊᕐᒥ ᑲᑐᔾᔨᖃᑎᒌᓂᒃ, ᐊᒻᒪ ᓯᓚᑦᑐᖅᓴᕐᕕᒡᔪᐊᕐᒥ 

ᐃᓕᑕᕆᔭᐅᔾᔪᑎᑖᖅᓯᒪᓪᓗᓂ ᑐᓴᐅᒪᔪᓕᕆᓂᕐᒧᑦ ᐋᑐᕚᒥ ᓯᓚᑦᑐᖅᓴᕐᕕᒡᔪᐊᕐᒥ. ᑲᑎᒪᔨᐅᖃᑕᐅᓪᓗᓂᓗ Quebec 

Bar−ᑯᓐᓄᑦ ᐊᒻᒪ ᒫᓐᓇ ᓄᓇᖃᖅᖢᓂ ᐋᑐᕚᒥ.   


